
Нә үчүн Мүслим?

Өзүнү тәрбијәләндирмиш вә пак инсан-ларын бөјүк руһу башгаларына да паклыг вә иман ашылајыр. Исар әһлинин Аллаһ јолунда сәдагәт вә фадакарлығы әтраф-дакылары да мәс’улијјәт вә фәдакарлыға руһландырыр. Бөјүк ислами шәхсијјәтләрин ҹиһад вә шәһадәт гәһрәманлығы мүҹаһид-ләр вә шәһидләр јетирир. Шанлы тарихи-мизин парлаг сималарынын инсани әзәмәти јемәк вә јатмагдан үстүн һәдәфә малик оланлар үчүн идеал, нүмунәдир. Илаһи дәјәр ахтарышында олан бу сималары өрнәк ҝөтүрүрләр. Иман, әхлаг, шүҹаәт, дөзүм нүмунәси олан инсанлар бүтүн дөнәмләрдә тарихин зинәти олмушлар.

Мүслим ибн Әгил бу парлаг сималардандыр. Бу бөјүк инсанын, һагг јолунун фәдакар әсҝәринин ады јахшылыг, рәшадәт вә шүҹаәт символудур. Бу рәшадәтли Ислам мүҹаһидинин һәјатынын өјрәнилмәси илһамвериҹи, ибрәтамиз вә тәрбијәләндириҹи бир ишдир. Мүслим ибн Әгилин Куфәдәки гәһрәманлығы Ашура һәрәкатынын мүгәддимәси иди. Мүслим өзү исә Сејјидүш-шүһәда Имам Һүсејн (ә) ингилабынын өнҹүлү, Кәрбәла һәрәкаты-нын сәфири, тарихи гәһрәманлыг гурбаны олмушдур.

Мүслимин сәдагәт, иман вә шүҹаәтиндән башга онун һаггында нә демәк олар?! Онун фәдакарлыг, гәһрәманлыг вә азадәлијиндән савај нә һагда јазмаг олар?” Онун һаггында вәзифәјә әмәл, имама итаәт, һагг јолда өләнәдәк ҹиһаддан савај нә ешитмәк олар?! Одур Ислам мәктәбинин дәјәрләринин бариз тәҹәссүмү, одур Аллаһ јолуна көнүл вермиш мүҹаһид ҝәнҹ нүмунәси, одур шәһадәти илә Аллаһа јахынлыг ме’раҹына јүксәлән. Бүтүн бу сәбәбләрә ҝөрә дә мәһз Мүслим ибн Әгилин бөјүк шәхсијјәти илә таныш олуруг.’
Мүслим ибн Әгил кимдир?

Бәни-Һашимин ләјагәтли ҹаванлары ара-сында Әгилин оғлу Мүслим парлаг сималардан вә мүбариз шәхсијјәтләрдән сајылырды. Онун атасы Әгил Һәзрәт Әлинин гардашы вә Әбу-Талибин икинҹи оғлу иди. Әбу-Талибин дөрд оғлу варды: Талиб, Әгил, Ҹә’фәр вә Әли. Мүслим Әгилин, Һүсејн (ә) исә Әлинин (ә) оғлу иди. Мүслим Һәзрәт Әлинин (ә) гардашы оғлу вә имам Һүсејнин (ә) әмиси оғлу иди. Мүслимин бөјүјүб боја-баша чатдығы ев елм, фәзиләт вә шәрәф еви иди. Мүслимин дини вә инсани шәхсијјәти бу евдә форма-лашмышды. Мәһз бу евдә онун тәрбијәси, мә’нәви тәкамүлү вә гәһрәманлығы үчүн мүнбит шәраит јаранмышды. О, ушаглыг дөврүндән башлајараг, Бәни-Һашим ҝәнҹ-ләри, хүсуси илә имам Һәсән (ә) вә имам Һүсејнлә (ә) бир јердә олмушду. О, әхлаги камилликләри, вилајәт әсасларыны, гәһрә-манлыг дәрсләрини, исар вә шүҹаәти чох јахшы әхз етмишди.

Мүслимин әҹдадлары Әбу-Талиб вә Фатимә бинти Әсәд кими инсанлар иди. Онлар өз өвладларына шүҹаәт, иман вә гәһрәманлыг мирас гојмушдулар. Мүслим бу нәсил ағаҹынын чох бәһрәли бир будағы иди. Вәрасәт, ҝенетик әсаслара ҝөрә о өз бабаларындан үстүн хасијјәтләр ҝөтүр-мүшдү. Һәзрәт Пејғәмбәр (с) һиҹрәтин сәккизинҹи или Мәккәнин фәтһиндә бујурмушдур: “Әҝәр бүтүн инсанлар Әбу-Талиб нәслиндән олсајдылар, һамысы шүҹаәтли оларды.”

Мүслим Һәзрәт Әлинин (ә) дөврүндә рәшадәтли вә пак бир ҹаван иди. О, Һәзрәтин (ә) күрәкәни олмаг ифтихарыны газанмыш, онун гызы Рүгәјјә илә издиваҹ етмишди. Бу издиваҹ Мүслимин фәзиләт-ләрини бир гәдәр дә артырмыш, ону һагга вә һәзрәтин (ә) хәлифәлик дөврүндә илаһи һөкумәтә даһа дәрин бағлылыға сөвг етмишди.

Тарихчиләрин билдирдијинә ҝөрә Һәзрәт Әлинин (ә) һакимијјәти дөврүндә (һиҹри 36-40) о, гошунда мүхтәлиф һәрби вәзифә-ләрә тә’јин олунмушду. Еләҹә дә, Сифејјн дөјүшүндә һәзрәт Әмирәл-мө’минин өз гошунуну низамлајаркән имам Һәсән (ә), имам Һүсејн (ә), Әбдүллаһ ибн Ҹә’фәр вә Мүслим ибн Әгили сағ ҹинаһда, Мәһәммәд ибн Һәнәфијјә, Мәһәммәд ибн Әбу-Бәкр вә Һашим ибн Үтбәни сол ҹинаһда, Әбдүллаһ ибн Аббас, Аббас ибн Рәбиә вә Малик ибн Әштәри гошунун үрәјиндә, мәркәзиндә јерләшдирмишди.

Һәзрәт Әлинин (ә) шәһадәтиндән сонра

Мүслими бабалары, гәбиләси, өлкәси нөгтеји-нәзәриндән танымаздан габаг, онун һәјаты вә әмәлләри илә марагланмаг дүзҝүн оларды. Бу Мүслими танымағын ән јахшы јолудур. Мүслим Һәзрәт Әлинин (ә) хилафә-ти дөврүндә һәзрәтин (ә) хидмәтиндә һагг мүдафиәчиси иди. Имамын шәһадәтиндән сонра Мүслим имамын өвладлары Һәсән вә Һүсејндә тәҹәссүм едән һагдан узаг дүшмәди. Сонда да пак ҹаныны бу јолда фәда етди.

Имам Һәсән-Мүҹтәбанын (ә) он иллик имамәти дөврүндә, Ислам тарихинин бу чәтин дөнәминдә Мүслим Әһли-бејт (ә) ардыҹылы, һәгигәт тәрәфдары иди. Һагг јолда бүтүн вүҹуду илә халис олан Мүслим имам Һәсәнин (ә) ән вәфалы көмәк-чиләриндән вә хүсуси сәһабәләриндән сајы-лырды. Имам Мүҹтәбанын (ә) шәһадәтин-дән сонра имамәт Һүсејн  ибн Әлијә (ә) чатдыгда јенә дә Мүслим Әһли-бејтдән (ә) ајрылмады вә даим имам Һүсејнин (ә) јанында олду. Һәзрәт Әлинин (ә) шәһадә-тиндән Кәрбәла һадисәсинәдәк өтән ијирми илдә бир чохлары тәһлүкәјә ҝөрә һагг јолдан узаглашды, бә’зиләри дә дүнја малына алданыб, һәгигәт сәһнәсини тәрк етди. Һәтта Әһли-бејтдән (ә) ајрылыб, Мүавијәјә гошуланлар да олду. Һәмин ијирми илин бурулғанларында бә’зиләри дә сүстләшиб ҹәмијјәтдән узаглашды вә тәнһалыға гапылды. Амма гәлби иманла долу оланлар, һәгигәт јолунда ҹан јандыран-лар, мүсәлманлығы сәбр вә мүбаризәдә ҝөрәнләр һагг имамлары тәнһа бурахма-дылар. Онлар дилләри, вар-дөвләтләри, ҹанлары, өвладлары илә Аллаһ јолунда фәдакарлыг вә ҹиһад нүмајиш етдирдиләр. Һәгигәт тәрәфдарларынын фәзиләти вә дәјәри о заман мә’лум олур ки, Әмәвиләрин һакимијјәти дөврүндә диндарлығын чәтин-лијиндән хәбәрдар олаг.

Мүслимин фәзиләти вә дәјәри мәһз бу нөгтә нәзәрә алындыгда ајдынлашыр. Ҝәләҹәк сөһбәтләримиздә шаһид олаҹағыг ки, Мүслим ибн Әгил өз дөврүнүн имамына мәһәббәтдән, онун вилајәтинин мүда-фиәсиндән һеч вахт кәнар дүшмәди. О бу јолу әзмлә давам етдирәрәк, нәһајәт, Кәрбәла һәрәкатында, Куфәдә шәһадәтә јетишди вә Ашура карванынын илк шәһиди ләјагәтини газанды. Бу һәрәкатда Әгилин доггуз өвлады шәһадәтә јетди вә онларын ән шүҹаәтлиси Мүслим иди. Бу фәзиләт һәзрәт Пејғәмбәр (с) тәрәфиндән дә зикр олунмушдур. Һәзрәт Әли (ә) Әгилин фәзиләти илә бағлы бир һәдис нәгл етмишдир. Пејғәмбәр (с) бујурур: “Мән ону (Әгили) ики ҹәһәтинә ҝөрә севирәм: бир өзүнә ҝөрә, бир дә атасы Әбу-Талиб ону чох севдији үчүн.” Сонра һәзрәт Әлијә (ә) хитабән бујурур: “Онун оғлу Мүслим сәнин өвладына мәһәббәти јолунда өлдүрүләҹәк. Мө’минләр онун үчүн ағлајар вә Аллаһын јахын мәләкләри она салам ҝөндәрәр.” Бу вахт Пејғәмбәр (с) ағлады вә ҝөз јашлары синәсинә төкүлдү. Сонра бујурду: “Мәндән сонра аиләмин башына ҝәләҹәкләрдән Аллаһа шикајәт едирәм.”

Бу аиләнин һагг әһлини һимајә етмәси онлары хүсуси бир мәгама уҹалтмышдыр вә имамлар даим онларын фәзиләтини гејд етмишдир. Имам Сәҹҹад (ә) Әгилин аиләсинә мәһәббәтлә бујурур: “Онларын Һүсејнлә (ә) олдуглары ҝүнү хатырладығым вахт гәмләнирәм.”

Шәһид тәрбијә едән аилә

Гејд етдик ки, Әгилин өвладларындан доггузу Һүсејнин (ә) илаһи һәрәкатынын гурбаны олдулар вә Мүслим бу сималарын ән парлағыдыр. Бу аилә Гур’ан јолунда шәһадәти гәбул етмәклә бөјүк бир ифтихар газанмышдыр. Мүслимин өвладлары да шәһид аталарынын илаһи јолуну давам етдирәрәк Кәрбәла сәһнәсинә чыхырлар вә Пејғәмбәр аиләсинә вәфадарлыгларыны сүбута јетирирләр. Бу вәфадарлыг һәр бир һәгиги мө’минин вәзифәси иди.

Ашура ҝеҹәси бу вәфа, мәс’улијјәт вә ихласын ҹанлы шаһидидир. Бу һејрәтамиз вә әзәмәтли ҝеҹәдә Һүсејн ибн Әли (ә) өз Әһли-бејти, достлары вә көмәкчиләри илә сабаһкы ганлы ҝүн һаггында данышыр, сәһабәләринин вәфадарлығыны гијмәтлән-дирир, онларын Әһли-бејтә мүнасибәтдә јахшылыгларыны дәјәрләндирир вә Аллаһ-дан онлар үчүн бөјүк мүкафат диләјир. Бу һәмин ҝеҹәдир ки, имам (ә) өз јахынларынын чијниндән беј’әт јүкүнү ҝөтүрүр вә билдирир ки, ҝетмәк истәјәнләр азаддырлар. Үзүнү әмиси оғланларына, Әгилин өвладларына тутараг бујурур: “Сиз шәһид вермисиниз, Мүслимин шәһадәти сизә бәс едәр. Иҹазә верирәм ки, сиз дә ҝедәсиз.” Амма Әгил өвладлары белә ҹаваб верирләр: “Әҝәр биз өз бөјүјүмүзү, ағамызы, әмимиз оғлуну тәнһа бурахыб, онун јолунда ох атмасаг, гылынҹ чалмасаг, низә вурмасаг, халга нә ҹаваб верәрик? Јох, анд олсун Аллаһа, биз ҝетмәјәҹәјик. Ҹанымыз, малымыз, аиләмизи сәнә фәда едир, сәнин јанында галыб дөјүшүрүк ки, сәнинлә бирликдә беһиштә дахил олаг. Сәндән сонра һәјат чох аҹыдыр!”

Беләҹә, Әгилин өвладлары имам Һүсејнин (ә) јанында галыб, һаггын мүдафиәсиндә дурдулар. Кәрбәла һадисәсиндә Мүслим ибн Әгилин өвладларындан да икиси шәһадәтә јетишди. Онун өвладларынын башга икиси дүшмәнә әсир дүшдү, онлары Куфәјә апарыб, Ибн Зијада тәһвил вердиләр. Онлар бир илә јахын зинданда јатдыгдан сонра гачмаға мүвәффәг олдулар. Амма, нәһајәт, шәһадәтә јетирилдиләр.

Дејиләнләр Мүслимин аиләси илә јығҹам мә’лумат иди. Онун ата-бабалары вә өвлад-лары, бу аиләнин шәһадәт сорағында олмасы, Әһли-бејтә вәфадарлығы, имамәт вә вилајәти мүдафиә етмәләри, Әмирәл-мө’минин (ә) шәһадәтә јетдикдән сонра батиллә мүбаризәләри һаггында гысаҹа данышылды. Һәзрәтин (ә) шәһадәтиндән сонракы дөнәмдә һагг ҹәбһәсинин халис көмәкчиләрә, фәдакар мүҹаһидләрә еһтијаҹы варды. Мүслим ибн Әгилин сә’јләринин үмдә һиссәси Һүсејн ибн Әлинин (ә) имамәт дөврүндә Куфәдә бу ингилаб үчүн шәраит һазырламагдан ибарәт олмушдур. Мәһз бу истигамәтдә сөһбәтимизи давам етдирәҹәјик.

Кәрбәла ингилабынын сәфири

Билирик ки, Мүслим ибн Әгил Кәрбәла ингилабынын өнҹүлү, имамын (ә) Куфәјә ҝөндәрдији сәфир иди. Куфә вә Кәрбәла һадисәләриндәки бағлылыгла таныш олмаг үчүн гысаҹа да олса, Мүслим ибн Әгилин Куфә әһлиндән имама беј’әт, итаәт әһди алмаг үчүн бу шәһәрә ҝөндәрилмәси һаггында данышмалыјыг. Мүавијә ијирми иллик истибдад һакимијјәтиндән сонра өлдү. Ондан сонра иш башына оғлу Језид ҝәлди вә һәдә-горху, зор јолу илә вәзијјәтә нәзарәт етмәјә башлады. О, имам Һүсејни өзүнә беј’әтә, јә’ни һакимијјәтинин рәсми танынмасына дә’вәт етди. Сејјидүш-шүһәда имам Һүсејн (ә) бу тәклифи гәбул етмәјиб, мәхфи шәкилдә бир груп јахыны илә Мәдинәдән чыхды вә Мәккәдә Аллаһ евинә сығынды. О бу мүнасиб фүрсәтдән исти-фадә едәрәк халгы ојатмаг истәди.

Һиҹри алтмышынҹы ил иди. Имам (ә) дөрд ај Мәккәдә галмагла халгла ҝөрүшүб данышды, онлара Језидә беј’әт олунмама-сынын зәрурилијини ачыглады. Имам Һүсејнин (ә) ингилаба галхмасы Куфә әһлини хүсуси илә севиндирди. Куфә әһли әләвиләрин дөрд иллик һакимијјәтини унутмамышды. Бу шәһәрдә Әһли-бејтә вәфалы танынмыш шәхсијјәтләр варды. Буна ҝөрә дә Куфә вә Бәсрәнин танынмыш шиәләри имама минләрҹә мәктублар јаздылар. Куфәлиләр Һәзрәтин јанына Әбу-Әбдиллаһ Ҹәдәлинин башчылығы илә нүмајәндә һеј’әти дә ҝөндәрдиләр.

Имама үнванланмыш мәктублардакы имзалар арасында Шәбәс ибн Рәб’и, Сүлејман ибн Сурәд, Мусејјиб ибн Нәҹбә кими бөјүк шәхсијјәтләрин дә имзалары вар иди. Онлар имамдан хаһиш едирдиләр ки, халгы өзүнә беј’әтә дә’вәт етсин вә Куфәјә ҝәлиб, Језиди хилафәтдән узаглашдырсын.

Имам (ә) Куфә әһлинин исрарыны вә дә’вәтләрини ҹавабсыз гојмамаг гәрарына ҝәлди. Куфәнин вәзијјәтини дәгиг өјрәнмәк, халгын мәһәббәтини дәгиг гијмәтлән-дирмәк, башланғыҹ һазырлыглары ҝөрмәк, ингилаби гүввәләри низамламаг зәрури ишләр иди. Кимсә әввәлҹәдән Куфәјә ҝедиб, бу ишләри јеринә јетирмәли вә шәһәрин вәзијјәтини дәгиг шәкилдә имама билдирмәли иди.

Һәзрәт Һүсејн ибн Әли (ә) бу иш үчүн Мүслим ибн Әгили һамыдан мүнасиб сајды. Онун һәм сијаси аҝаһлығы, һәм тәгвасы варды, һәм дә имамын јахын гоһуму иди. Имам Куфәдән ҝәлән нүмајәндәләрә бујурду: “Мән гардашым вә әмим оғлу Мүслими сизинлә Куфәјә ҝөндәрирәм. Әҝәр халг она беј’әт етсә, Куфәјә ҝәләрәм...” Имамын Мүслими “гардаш”, “мө’тәбәр шәхс” адландырмасы онун ләјагәтиндән данышыр. Имам (ә) Мүслими чағырыб бујурду: “Куфәјә ҝедирсән. Халгын гәлби-нин дили илә ејни олдуғуну ҝөрсән, әмин оласан ки, бу намәдә јаздыглары кими мүттәфигдирләр вә онларын васитәси илә ајаға галхмаг олар, бу барәдә мәнә јазырсан.” Имам (ә) Мүслимә тапшырды ки, пәһризкар вә тәгвалы ол, меһрибан рәфтар ет, өз фәалијјәтләрини мәхфи сахла, халг јекдил олса, онларын арасында ихтилаф олмаса, мәнә хәбәр вер.”

Имам (ә) Куфә әһлинә хитабла јаздығы намә вә билдиришдә ајдынлашдырырды ки, халгын вәзифәси нәдир. Имамын намәси-нин мәтни белә иди: “Рәһман вә Рәһим Аллаһын ады илә. Һүсејн ибн Әлидән мө’мин вә мүсәлман ҹамаата. Еј Сәид вә Һани, сизин намәләринизлә мәним јаныма ҝәлдиләр. Онлар ҝөндәриләнләрин сонун-ҹулары идиләр. Сизин нәзәрдә тутдуғунуз мәгсәд вә һәдәфләрин һамысыны анладым. Әсас сөзүнүз будур ки, имам вә рәһбәриниз јохдур вә мән тәләсим. Дүшүнүрсүнүз ки, Аллаһ сизи мәним васитәмлә һидајәт едә вә бир араја ҝәтирә. Мән гардашым, әмим оғлу, аиләмин е’тимадлы шәхси Мүслим ибн Әгили сизин јаныныза ҝөндәрирәм. Она тапшырыг вермишәм ки, сизин һалынызы, ишинизи, нәзәринизи мәнә билдирсин. Әҝәр мәнә мә’лум олса ки, сизин бөјүкләринизин, ағыл вә дүшүнҹә саһибләринизин рә’ји гасидләринизин дедији кимидир, мәктубларда јазыланларла ујғундур, Аллаһын истәји илә, тезликлә сизә доғру һәрәкәт едәҹәјәм.

Анд олсун ҹаныма, рәһбәр вә имам јалныз о шәхсдир ки, Аллаһын китабына әсасән һөкм вә әмәл етсин, әдаләтли олсун, һагга тәслимликлә өзүнү башдан-баша Аллаһын фәрманларына, бағлы гәрар версин. Вәссәлам.”

Мүслимин е’зам олунмасы, бу мәктубун Куфәјә ҝөндәрилмәси бүтүн намә вә дә’вәтләрин ҹавабы иди. Имамын мәктубу-нун маһијјәти бир нечә әсас үзәриндә гурулмушду: 1. Мүслимин гардаш, әмиоғлу, е’тибарлы нүмајәндә кими там шәкилдә тәсдиги; 2. Куфәдә халгын вәһдәтинә, бирлијинә мүнасибәтдә Мүслимин мәс’-улијјәт даирәси; 3. Һөҹҹәтин тамамланмасы үнваны илә тәкрар дә’вәтләрә ҹаваб; 4. Халгын Мүслимә итаәтә вә онун һимајәсинә дә’вәти.

Мүслим ики бәләдчи илә Мәккәдән Куфәјә һәрәкәтә башлады. Бир нечә ҝүн ардыҹыл јол ҝетдиләр. һәмин ики бәләдчи јолда сусузлугдан һәлак олду. Мүслим Гејс ибн Мүсәһһәр Сејдавәри, Әммарә ибн Әбдүллаһ Әрһәми илә јолун үзүҹү мәшәггәтләрини адлајыб, ијирми ҝүндән сонра өзүнү Куфәјә чатдырды. Беләҹә, отуз ҝүнлүк јол ијирми ҝүнә гәт олунду.

Артыг Мүслим һадисәләрлә, маҹәраларла долу, мүхтәлиф ҹәрәјанларын түғјан етдији шәһәрлә үзбәүз дајанмышды. Шәһәрин заһири арамлығы дәнизин туфандан габагкы арамлығынын ејни иди. Мүслим Куфәјә дахил олду вә Һәзрәт Әлинин (ә) халис шиәләриндән вә Әһли-бејт (ә) ашигләриндән олан Мухтар Сәгәфинин евинә ҝетди.

Мүслим КУфәдә

Ҝеҹәнин хејмәсини јарыр сүбһүн гылынҹы,

Ҝеҹә әтәјин јығыб, бахыр она гыјғаҹы.

Куфәнин күчәләрин доланыр тәзә хәбәр,

Ингилаб сораглајыр Мүслим адлы бир әсҝәр.

Бу ингилаб әдаләт, сәдагәт ингилабы,

Мүслимә үз тутмада ким ҝөрмүшсә әзабы.

Ҝөзләр долмуш бу јола мәһәббәт јашларыјла,

Беј’әт едир шиәләр имама илгарыјла.

Елчинин әлләринә узаныр мин-мин әлләр,

Гүрубадәк ачыглар беј’әтини көнүлләр.

Һагсевәрләр ҹәм олмуш елчинин башы үстә,

Дүшүнҹләр, хәјаллар јары ҝөрмәк һәвәсдә.

Шиәләр дәстә-дәстә Мухтарын евинә ҝәлир вә Мүслимлә ҝөрүшүб, она беј’әт едирдиләр. Мүслим дә өз нөвбәсиндә бүтүн мө’минләр вә мүсәлманлар үчүн имамын намәсини охујурду.

Бу ҝөрүшләрдән бириндә Аббас ибн Шәбиб Шакири галхыб, Аллаһа һәмд охудугдан сонра Мүслимә хитабла деди: “Мән халг һаггында бир сөз демирәм, билмирәм онларын гәлбләриндә нә вар вә сәни онлар сарыдан архајын етмирәм. Мән өзүм, өз һазырлығым һаггында данышмаг истәјирәм. Анд олсун Аллаһа, әҝәр чағырсаныз, сәсинизә сәс верәрәм, дүшмән-ләринизлә вурушарам, сизин јолунузда гылынҹ чаларам вә шәһадәтимлә Аллаһын ҝөрүшүнә ҝедәрәм. Бу ишдә јалныз Аллаһдан әвәз истәјирәм.”

Онун ардынҹа башга бир шүҹаәтли, өзү гоҹа, гәлби ҹаван бир шәхс, Һәбиб Ибн Мәзаһир галхды вә деди: “Еј Аббас, Аллаһын рәһмәти олсун сәнә! Гәлбиндә оланы гыса вә ачыг шәкилдә дедин. Анд олсун бир олан Аллаһа, мәним дә әгидәм вә мөвгејим сәнинлә ејнидир.”
 Башгалары да галхыб өз вәфадарлыгларыны вә һазырлыг-ларыны билдирдиләр. 
Әлләр әл үстүнә гојулан заман

Һүсејн елчисијлә бағланды пејман.

Мүслимә беј’әт едән Һүсејн (ә) тәрәфдар-ларынын сајы ҝүнбәҝүн артырды. Бир нечә ҝүн әрзиндә артыг минләрлә инсан Мүслимә беј’әт етмишди. Һүсејн (ә) јолунда бүтүн фәдакарлыглара һазыр олан, ҹаныны овҹунда тутмуш беј’әтчиләри нәзәрә алараг, Мүслим ибн Әгил гијам үчүн мүнасиб шәраит олдуғуну имама хәбәр верди. О, имамы Куфәјә дә’вәт етдији намәдә белә јазырды: “Мәктубларда јазыланлар һәгигәт имиш, намә ҝөндәрәнләрин дә сөзләри доғрудур. Куфә әһли Аллаһ јолунда ҹиһада һазырдыр. Артыг он сәккиз мин куфәли мәнә беј’әт етмиш вә сәнин јолунда дөјүшмәјә һазырлыгларыны билдирмиш-ләр. Баҹардыгҹа тез Куфәјә доғру һәрәкәт ет!”

Мүслимин өз шәһадәтиндән ијирми једди ҝүн әввәл имама јаздығы мәктуб Аббас ибн Шәбиб Шакири васитәси илә имама ҝөндәрилди. О бу мәктубла јанашы куфәлиләрин башга бир мәктубуну да имама апарырды. Бу мәктубда билдири-лирди ки, јүз мин гылынҹ имама јардым үчүн һазырдыр вә истәјирләр ки, имам Куфәјә тәләссин.

Үзүк гашы кими гуҹанмыш бу шәхс

Үмид едәнләрә ҝәтирир нәфәс.

Мүслим, о һејбәтли имам елчиси

Мәзлум ашигләрин ахыр севинҹи.

Ҝеҹә сөһбәт ҝедир бөјүк савашдан, 

Зилләт ләкәсиндән аман, ај аман.

Уҹа һәгигәтдир сөһбәтин ҹаны,

Бу јолда ҹанындан кечмәјән һаны?!

Әфсус ки, бу чыраг гәфилдән сөнүр,

Ган дејән мүҹаһид һејкәлә дөнүр.

Куфә валиси, Мүавијә тәрәфиндән тә’јин олунмуш вә Језид тәрәфиндән дәстәкләнән Не’ман ибн Бәшир иди. Не’ман ибн Бәшир Куфә әһлиндәки чахнашмалар, Мүслимин ҝәлиши вә она беј’әт һаггында ешидән кими халга һәдә-горхулу бир мүраҹиәт етди вә онлары Мүслим ибн Әгилдән узаглашмаға чағырды. Амма Һүсејнә (ә) көнүл вермиш Куфә ингилабчылары Мүслимә беј’әтдән әл чәкмәдиләр вә Не’ман ибн Бәширин һәдә-горхулу сөһбәтләринә мәһәл гојмадылар. Бәни-Үмәјјәнин Әбдүллаһ ибн Мүслим Рәбијә Һәзрәми адлы башга бир тәрәфдары мүхалифләрлә ҹидди рәфтар олунмасыны тәләб едирди. Онун нәзәринҹә, мүхалифләрлә зәиф бир мөвгедән данышылмасы Мүслимин һәрәкәтләринин гаршысыны ала билмәз. Мүслимин Куфәдәки һәрәкәтләри һаггында Шама, Језидә мә’луматлар ҝөндәрилди. Јухарыда ады чәкилән Әбдүллаһ бир намәдә Језидә јазды: “Мүслим ибн Әгил Куфәјә ҝәлмиш вә шиәләр Һүсејнин хејринә она беј’әт етмишләр. Әҝәр Куфәјә еһтијаҹын варса, ҝүҹлү бир шәхси бу гијамы јатырмаг вә фәрманыны иҹра етмәк үчүн Куфәјә ҝөндәр. Чүнки Не’ман ибн Бәшир ја зәифдир, ја да өзүнү зәиф ҝөстәрир.”

Језид өз һакимијјәтини горумаг үчүн Куфәјә Бәсрә һакими чиркин вә амансыз шәхс олан Үбејдуллаһ ибн Зијады ҝөндәрди. Еләҹә дә ибн Зијад Куфә валиси тә’јин едилди. Ибн Зијада тапшырылды ки, Куфәјә ҝедиб, Мүслими һәбс едиб сүрҝүнә ҝөндәрсин, ја да өлдүрсүн.

Бу һәрәкаты јатырмаг үчүн бөјүк сәлаһијјәтләрә малик олан Ибн Зијад гијафәсини дәјишиб, үзүнә нигаб салараг, ҝеҹә вахты мәхфи шәкилдә Куфәјә дахил олду. О, шәһәрин һакимијјәтини бир нөв чеврилиш шәклиндә әлә алды. Ибн Зијад Куфәјә ҝәлмәмиш Бәсрәдә чыхыш едиб, мүмкүн чахнашмаларын гаршысыны алмаг үчүн халгы һәдәләди вә гардашы Османы јериндә гојуб, Куфәјә јола дүшдү.

Мүслимлә беј’әт етмиш вә Һүсејн ибн Әлинин ҝәлиши интизарында оланлар ибн Зијадын Куфәјә дахил олмасы илә тәрәд-дүдә дүшдүләр. Ибн Зијад сәһәри ҝүн сүбһ мәсҹидә ҹәмијјәт намазына ҝедән халга хитабла деди: “Әмирәл-мө’минин Језид мәни шәһәрин, бу әразинин, сизин, бејтүл-малын һакими тә’јин етмишдир. Мәнә ҝөстәриш верилмишдир ки, мәзлумлар вә мәһрумларла меһрибан давараныб, онлара мәрһәмәт ҝөстәрим вә итаәт едәнләрә јахшылығымы әсирҝәмәјим. Еләҹә дә,  тапшырылыб ки, мүхалифләрлә вә итаәт ҝөстәрмәјәнләрлә ҹидди, гылынҹ вә гамчы илә данышым. Она ҝөрә дә һәр кәс өзү үчүн горхмалыдыр. Дедикләримин ҝерчәклији әмәл заманы ајдын олаҹаг. Һәмин һашими шәхсә дә (Мүслим ибн Әгил) чатдырын ки, мәним гәзәбимдән горхсун.”

Бу чыхышдан сонра бир чох һадисәләрин мәҹрасы дәјишди. Ибн Зијад гәбиләләрин вә мәһәлләләрин башчыларыны јанына дә’вәт етди, онларла чох сәрт данышды. Онлардан тәләб етди ки, Језидлә мүхалиф оланларын адларыны она билдирсинләр. Әкс-тәгдирдә ганлары, маллары, ҹанлары һәдәрә ҝедәсидир.

Титрәмәкдә олан әмәви сүтунлары јенидән ҹана ҝәлди. Һәдә-горхулар, һијләләр вә тәблиғатлар өз ишини ҝөрдү. Шәһәрә тә’јин олунмуш јени вали бүтүн ҝүҹүнү ишә салыб, ҹасуслар, хәбәрчиләр васитәси илә елә бир вәзијјәт јаратды ки, ҹәмијјәтә горху һаким олду. О өз һәбсләри, сәрт рәфтарлары илә вәзијјәтә нәзарәт етмәјә башлады вә шәраит дәјишди.

Ҝизләнмә зәрурәти

Өнҹә нәгл етдијимиз әһвалатлар баш вердији вахт Мүслим Мухтарын евиндәи иди. Ибн Зијад мүмкүн гијамы јатырмагдан өтрү Мүслимин ахтарышына башладығы андан Мүслим јерини дәјишәрәк Һанинин евинә көчдү.

Һани ибн Үрвә һавадарлары, силаһлы-лары, сүвариләринин сајы мин нәфәрә чатан нүфузлу шиә шәхсијјәтләрдән иди. Һадисәләр баш верән заман Һанинин дохсана јахын јашы варды. О, пејғәмбәрин һүзурунда олмуш, Ҹәмәл, Сиффејн, Нәһрә-ван дөјүшләриндә Һәзрәт Әлинин (ә) баш-чылығы алтында вурушмушду. О, Әһли-бејтә (ә) мүнасибәтдә ихласлы вә вәфалы иди.
 Инди исә Һани нөвбәти дәфә өз сәдагәт вә шүҹаәтини сүбута јетирмәли иди. Куфә һакими тәрәфиндән тә’гиб олунан, шиә гүввәләрин башында дајанан Мүслимин гәбул едилмәси чох ағыр бир јүк алтына ҝирмәк иди.

Һани Мүслими өз евиндә, е’тибарлы бир јердә сахлады. Јенә дә шиәләр мәхфи шәкилдә онун ҝөрүшүнә ҝәлирдиләр. Һәлә ки, Үбејдүллаһ ибн Зијад Мүслимин тәзә сығынаҹағындан хәбәрсиз иди.

Мүслимин Һанинин евиндә ҝизләндији дөврә аид һадисәләрдән бири Ибн Зијадын өлдүрүлмәси планы иди. Бу план исә баш тутмады. Һадисә белә баш верди:

Әмирәл-мө’мининин халис шиәләриндән олан Бәсрә бөјүкләриндән бири Шәрик ибн Әвәр Сиффејн дөјүшүндә Әлинин (ә) башчылығы алтында, Әммар Јасирлә чијин-чијинә Мүавијәјә гаршы вурушанлардан иди. Ибн Зијад Куфәјә ҝәләркән Шәрик дә мәҹбури шәкилдә ону мүшајиәт едән дәстәјә гатылмышды. О, хәстәләниб, карвандан дала галмышды. Шәрик Куфәјә чатдыгдан сонра Һанинин евинә ҝетди. Ибн Зијад Шәрикин хәстәләндијини ешидиб, ону јохламаг үчүн Һанинин евинә ҝетмәк гәрарына ҝәлди. Шәрикин тәклифи илә белә бир гәрар чыхарылды ки, Мүслим пәрдәнин архасында дајансын вә Шәрик су истәмәк ишарәси илә дахил олуб, Ибн Зијады гәтлә јетирсин. Бә’зи мәнбәләрдә билдирилир ки, бу планын һәјата кечирилмәсиндә даһа 30 шиә Мүслимә көмәк етмәли имиш.

Ибн Зијад Һанинин евинә ҝәлир вә онлар әјләшиб сөһбәт едирләр. Амма Шәрик ишарә версә дә, Мүслим отаға дахил олмур. Ишарә тәкрар олунса да, Мүслимдән хәбәр чыхмыр. Ибн Зијад бу ишарәләрдән шүбһәләниб, Һанидән сорушур ки, о нә дејир? Һани Шәрикин гыздырмадан сајыгладығыны билдирир. Үбејдуллаһ ибн Зијад ҹәлд галхыб ораны тәрк едир. Ибн Зијад ҝетдикдән сонра Мүслимдән нә үчүн нәзәрдә тутулмуш планы јеринә јетирмә-дијини сорушурлар. О дејир: “Бунун ики сәбәби олду. Бири будур ки, һәзрәт Әлинин (ә) нәгл етдијинә ҝөрә, Пејғәмбәр (с) “иман архадан, гәфил һүҹума мане олур” бујурмушдур. Диҝәр сәбәб исә Һанинин арвадынын ағлајыб, бу евдә ган төкүлмәмәсини истәмәси олду.” Һани деди: “Вај олсун о гадына ки, һәм өзүнү, һәм дә бизи мәһв етди, горхдуғу шеј башына ҝәлди.” Шәрик деди: “Әҝәр ону өлдүрмүш олсајдын бир фасиги, бир һијләҝәри арадан ҝөтүрмүш олардын.”

Дүшмәнин ингилабы тәшкилата нүфузу

Мүслимин вә онун тәрәфдарларынын һәрәкаты мәхфи шәкил алмышды. Бүтүн әлагәләр ҝизли шәкилдә сахланылырды. Шәраит дәјишдијиндән Куфә шиә инги-лабчылар үчүн тәһлүкә мәркәзинә чеврилмишди. Кичик бир еһтијатсызлыг бөјүк зәрәрләрлә сонуҹлана биләрди.

Ибн Зијадын сијасәти Мүслим вә онун ингилабынын мәһв едилмәсинә јөнәл-мишди. Бу мәгсәдлә ики план һәјата кечирилирди: 1.Мүслим вә онун тәрәфдар-ларынын ахтарышы вә тә’гиби; 2.Шәһәр бөјүкләринин вә танынмыш сималарын әлә алынмасы.

Мүслимин сығынаҹағынын ашкарланмасы вә онун планлары һаггында мә’лумат топланмасы үчүн Ибн Зијад ҹасуслардан истифадә едирди. Ҹасуслар һәрәкат һаггында топладыглары мә’луматлары һөкумәтә чатдырырдылар. Ибн Зијад бу ишдә Мә’гил адлы һөкумәт мә’мурундан истифадә етди. Мә’гул үч мин дирһәм алыб, өһдәсинә ҝөтүрдү ки, Мүслимин тәрәфдары ады илә онун әтрафын-дакыларла әлагә сахласын, әлиндәки пуллары ингилаб јолундан сәрф етмәк бәһанәси илә Мүслимә јол тапсын, онун сығынаҹағы вә ишләри барәсиндә ибн Зијада мә’лумат версин.

Мә’гил мәсҹидә ҝәлиб, намаз гылды вә орадакыларла сөһбәтә башлады. О, Мүслимин тәшкилатындакы мүбариз шәхсләрдән бири олан Мүслим ибн Өвсәҹә илә ҝөрүшмәјә вә ону алдатмаға наил олду. Мә’гил әввәлҹәдән һазырланмыш план үзрә өзүнү белә тәгдим етди: “Мән Шам әһлиндән, Зил-Кәла гәбиләсиндәнәм. Аллаһ-тәала мәнә Әһли-бејтлә (ә) достлуг не’мәтини әта етмишдир. Ешитмишәм ки, Әһли-бејтдән олан бир шәхс Куфәјә ҝәлиб, халгы Пејғәмбәрин нәвәсинә јардыма дә’вәт етмиш вә онлардан беј’әт алмышдыр. Ону јахындан ҝөрмәк вә бир гәдәр пул чатдырмаг истәјирәм. Пулу мәндән ал вә мәни онун јанына апар ки, беј’әт едим.” Мүслим Мә’гилин сөзләринә инаныб, вә’д алды ки, бүтүн бу әһвалатлары ҝизли сахлајаҹаг. Мә’гул онун бүтүн шәртләри илә разылашды. Мә’гилин дедикләринә инанан Мүслим деди: “Бир нечә ҝүн мәним евимә ҝәл, сәни ахтардығын адамла ҝөрүшдүрмәк үчүн шәраит јарадым.”

Беләҹә, Ибн Зијадын бу ҹасусу Мүслимин сығындығы Һанинин евинә јол тапды вә онунла ҝөрүшдү. Өзүнү бу һәрәкатын тәрәфдары кими танытдырыб, ҝәтирдији пуллары она тәгдим етди. О, сүбһ һамыдан тез ҝәләр вә ахшам һамыдан сонра ҝедәр, топладығы бүтүн мә’луматлары Ибн Зијада чатдырарды.

О, һәрәкат һаггында бүтүн мә’луматлары һөкумәтә чатдырырды. Диҝәр тәрәфдән Мүслим ибн Әгилин Әбдүллаһ Јәгтәр васитәси илә имама јаздығы мәктуб Ибн Зијадын әлинә кечир. Мәктубу апаран шәхси Үбејдуллаһын јанына ҝәтирирләр. Һәмин шәхс мәктуб саһибинин адыны билдирмәдији үчүн Ибн Зијадын ҝөстә-риши илә шәһадәтә јетирилир.

Мүслимин сығынаҹағындан, ингилаби мәркәздән вә бу һәрәкатдакы апарыҹы шәхсијјәтләрин кимлијиндән хәбәрдар олан Ибн Зијад даһа чох тәһлүкә һисс етмәјә башлады. О, бу һәрәкаты нәзарәтдән чыхмамыш, бешикдәҹә боғмаг гәрарына ҝәлди. Һәрәката, онун өнҹүлләринә вә танынмыш сималарына гаршы һүҹум планы һазырланды. Илк аддым Һанинин һәбси олду.

Ингилаб тәһлүкәдә

Бу ингилабда Һанинин бөјүк ролу варды. Куфә валиси Һанини һәбс етмәк јолу илә Мүслими әлә кечирмәк фикринә дүшдү. О билирди ки, Һани өз евиндә галдыгҹа Мүслим ибн Әгилин һәбси мүмкүн олмајаҹаг. Шүбһәсиз ки, Һанинин башчы-лығы алтында олан гүввәләр мүгавимәт ҝөстәрәҹәкдиләр. Она ҝөрә дә Һанини бир јолла валинин сарајына ҝәтирмәк вә орадаҹа һәбс етмәк лазым иди. Һанини Мүслимдән јалныз бу јолла ајырмаг мүмкүн иди.

Һани хәстәлик бәһанәси илә Үбејдуллаһ Ибн Зијадын јанына ҝетмирди. Нәһајәт, Ибн Зијад Һанини ҝөрмәк бәһанәси илә бир нечә нәфәр ҝөндәриб, ону сараја дә’вәт етди.

Үбејдуллаһ Һани илә чох түнд данышды. Һани мәҹлисә дахил оларкән Ибн Зијад деди: “Хәјанәткар өз ајағы илә ҝәлди.” Ибн Зијадын тиканлы сөзләри, кинајәләри Һанини дилә ҝәтирди вә о бу сөзләрин сәбәбини сорушду. Ибн Зијад деди: “Евиндә әмирәл’мөминин Језидин әлејһинә гурдуғун нә говғадыр? Мүслимә евиндә јер вериб, онун үчүн адам, силаһ топлајырсан! Јохса бүтүн бунлардан хәбәрсиз олдуғуму ҝүман едирсән?!”

Һани дејиләнләри инкар етди. Амма Ибн Зијад Һанини Мә’гиллә үзләшдирди. Јалныз бу мәгамда Һани Мә’гилин ҹасус олдуғуну баша дүшдү. Мә’лум олду ки, Мә’гил өзүнү Әһли-бејт (ә) тәрәфдары кими гәләмә вериб, Мүслимә беј’әт етмәк бәһанәси илә тәшкилата дахил олмушдур.

Бу ҝөрүшдә чох мүбаһисәләр олду. Хејли сәрт данышдыгдан сонра Ибн Зијад өз гуламы Меһранын әсасыны ҝөтүрүб, Һанинин башына вә үзүнә о гәдәр вурду ки, онун алны вә буруну партлады. Һани әл атыб јанындакы кешикчинин гылынҹыны ҝөтүрмәк истәди. Амма ону тутуб, Ибн Зијадын ҝөстәриши илә зиндана атдылар.

Һөкумәт үчүн мүвәффәгијјәт сајылан бу һәбс илә Ибн Зијад бөјүк бир манеәни арадан галдырды вә бир чох ингилаб-чылары сүстләшдирди.

Вахтындан әввәл партлајыш

Һани Үбејдүллаһ ибн Зијадын һәбсиндә иди. Валинин әсҝәрләри Һанинин евинә һүҹума һазырлашырды. Ингилабын әввәлҹәдән һазырланмыш планы реал олма-дығындан Мүслим һүҹуму тезләшдирмәк гәрарына ҝәлди. Шәһәрдән кәнарда олан әсас гүввәләр тә’јин олунмуш вахты ҝөзләјирди. Онлар һүҹум вахтынын дәјишмәсиндән хәбәрсиздиләр. Мүслим јахынларындан биринә ҝөстәриш верди ки, ингилабын башланмасы ишарәси верилсин. Шөвг вә гәһрәманлыға чағыран “ја Мәнсур, әмит” (“еј јардым алмыш вә галиб ҝәлмиш, өл вә өлдүр) шүары ҝөјләрә уҹалды. Гәлбләр бир-бирләринә вә әлләр гылынҹ-ларын дәстәсинә сыхылды. Һагг ардыҹыллары, дин мүҹаһидләри вә Мүслимә беј’әт едәнләр һәр тәрәфдән она јардыма ҝәлдиләр. Һәрәкатын үрәји Һанинин еви иди. Әтраф евләрдә дә дөрд мин нәфәрәдәк силаһлы еһтијатда сахланылмышды. Мөвҹуд гүввәләр дүшмәнин һүҹум едән гошуну илә үзләшмәли иди. Гүввәләр бир о гәдәр чох олмасајды да, Мүслим ибн Әгил бу гүввәләри ашағыдакы гајдада һиссәләрә бөлмүшдү: Әбдүррәһман ибн Әзиз Кәнди Рәбиә әмир вә сүвариләрин өн һиссәсинин команданы; Мүслим ибн Овсәҹә Мәсһәҹ вә Бәни-Әсәд гәбиләләринин әмири вә пијадаларын команданы; Әбу-Сәмамә Садиди Тәмим вә Һәмдан гәбиләләринин әмири; Аббас ибн Ҹө’дәт Ҹәдәли Мәдинә гүввәләринин команданы.

Бу һәрби дүзүмдә Үбејдуллаһ ибн Зијадын команданлыг мәркәзинә һүҹум ҝөстәриши верилди.
 Мүслим ибн Әгил бу анларда јалныз һәгигәт һаггында, һагпәрәстләрин мәзлумијјәти һаггында дүшүнүрдү. О, зүлм, фәсад мүҹәссәмәләри илә мүбаризәни өзү үчүн мүгәддәс вә илаһи вәзифә билирди. Онун өз вәзифәсинә гаршы мәс’улијјәти өзүнү унутмасына вә јалныз Аллаһ һаггында дүшүнмәсинә сәбәб олмушду.

Мүслим дүнјапәрәстләрин вә зора ҝүвәнәнләрин һај-һујларынын јериндә һаггын сәдасыны уҹалтмаға һазыр иди. Онун фикри мө’минләрин ирадәләрини, голларыны, гылынҹларыны Аллаһ јолунда вә Һүсејн ибн Әлинин (ә) рәһбәрлији алтында бирләшдирмәк иди. Гаршыја чыхмыш чәтин шәраитдә бөјүк бир ҹиһад, ганла долу фәдакарлыг, әбәди гәһрәманлыг зәрури олмушду. Мүслим бу амалларла мејдана ҝирирди.

Ибн Зијад Һанини һәбс етдикдән сонра даһа чох тәһлүкә дујдуғу үчүн мәсҹиддә чыхышлар едир вә халга һәдә-горху ҝәлирди. Бу вахт хәбәр верилди ки, Мүслим вә онун тәрәфдарлары артыг гијам галдыр-мышлар. Ибн Зијад минбәрдән дүшүб ҹәлд өз гәсринә ҝедир. Ҝөстәриш верир ки, гапылары бағласынлар вә өзү гәсрә сығыныр. Чох кечмир ки, гәср Мүслимин тәрәфдарлары тәрәфиндән мүһасирәјә алыныр. Куфә мәсҹиди һәгигәт јолунун ашигләри илә долур вә бу сај анбаан чохалыр.

Үбејдуллаһ бу бөһрандан гуртармаг үчүн өз сатгын муздурларындан истифадә етмәк гәрарына ҝәлир. Диҝәр тәрәфдән Мүслимә беј’әт едәнләр арасында икитирәлик јаратмаға чалышыр. Еләҹә дә, бә’зи адамлара әмр олунур ки, Мүслимә гаршы е’тимадсызлыг јарадылсын. Онлар бу јолла мүһасирә һалгасыны јармаг вә Мүслими тәнһа гојмаг истәјирләр. Сатгынлар Үбејдүллаһын разылығыны газанмаг үчүн Мүслим тәрәфдарларынын арасына ҝириб, шајиә јајмаға башлајырлар ки, бурада галанлар үчүн бөјүк тәһлүкә ҝөзләнилир вә онлар өз ҹанларыны горумаг үчүн бурадан дағылышмалыдырлар. Бу мүздурлардан бири олан Кәсир ибн Шәһаб халга хитабла дејир: “Тәләсин! Евинизә вә аиләнизин јанына гајыдын, өзүнүзү өлүмә вермәјин. Језидин Шамдан ҝөндәрдији гошун Куфәјә чатмагдадыр... Сизин әмириниз Үбејдуллаһ гәрара ҝәлмишдир ки, ким ахшамадәк евинә гајытмаса, мүгавимәт ҝөстәрсә, онун мәваҹиби кәсиләҹәк вә шәһәрин дөјүш-чүләри һеч бир муздсуз Шам сәрһәддинә мүһарибәјә ҝөндәриләҹәк. Ҝүнаһсызлар ҝүнаһкарлара, бурада олмајанлар оланлара гатылаҹаг вә кимсә саламат галмајаҹаг.” Бу сөзләр инсанларын гәлбини горхуја салды. Зәиф иманлыларын бир һиссәси Мүслими тәдриҹән тәрк етмәјә башладылар.
 Мүслим ибн Овсәҹәнин вә Һәбиб Ибн Мәзаһирин тајфасы да горумаг мәгсәди илә бу ики шәхси һәбсә алды.

Мүслим ибн Әгилин әмәлијјата вахтындан әввәл башламасы бир тәрәфдән, дүшмән-ләрин вә мүнафигләрин зәһәрли тәблиғаты вә һәдә-горхулары, диҝәр тәрәфдән Мүсли-мин мүвәффәгијјәт имканыны зәифләтди. Онун гүввәләринин бир чох һиссәси үмумијјәтлә әмәлијјат планына малик дејилди. Отуз мин беј’әтчидән јалныз дөрд мин нәфәри мејданда иштирак едирди. Мүслим дөрд мин нәфәрлик гошунла һәм мүһасирәни сахламалы, һәм дә диҝәр бир ҹәбһәдә дүшмән тәблиғаты илә мүбаризә апармалы иди. Куфә шәһәринин мүхтәлиф тәрәфләриндә ики ҹәбһәнин нүмајәндәләри арасында саваш ҝедирди. Мүслим вәзијјәтин чәтинлијинә бахмајараг, она табе олан гүввәләрлә бирликдә дилавәрликлә дөјүшүрдү. Онларын гәлби Аллаһа вә һагг јола иманла долу иди. Куфәнин дахилиндә бир Кәрбәла јаранмышды. Мүслимин тәрәфдарларынын бир һиссәси шәһадәтә јетишди, өзү исә гызғын дөјүшләрдә јараланды.
 Һәмин ҝүн баша чатды. Мүбаризәнин чәтинлији бир чохларыны мејданлардан кәнарлашдырды. Һөкумәтин һәдә-горхулары бә’зиләрини өз беј’әтиндән үз дөндәриб, евдә отурмаға сөвг етди. Үмумијјәтлә, шәһәрдә апарылан тәблиғат ингилабчыларын руһијјәсинә мәнфи тә’сир ҝөстәрди. Иш о јерә чатды ки, Мүслим мәсҹиддә шам намазыны ҹәми отуз нәфәрлә гылды. Намаздан сонра бу отуз нәфәр дә азалыб, он нәфәр олду. Мүслим мәсҹиддән чыханда исә тамамилә тәнһа иди.

Онунла әһд бағламыш



Минләрлә мәғрур киши

Бәла гапы дөјәндә



Јерә гојдулар иши.

Кими горхду итирсин



бир тикә чөрәјини,

Кими зәрә алданыб,



дөндәрди үрәјини.



Бејәт үчүн узанмыш

Исти әлләр һарада?!



Мүслим − о садиг елчи

Тәнһа галда арада!
Мүслимин мәзлуманә гәриблији

Мүслим үчүн ингилабын вәтәни олмуш Куфә артыг гүрбәтә чеврилмишди. Мүслим исә бу вәтәндә гәриб иди. Ҝеҹәләмәк үчүн бир јер ахтаран Мүслим күчәләрдә гәриб тәк ҝәзир, һараја ҝедәҹәјини билмирди. О, бәни-бүејла мәһәлләсиндә тәк-тәнһа доланырды. Мәһәлләдә бүтүн гапылар бағлы иди вә һәр кәс өз әмин-аманлығы һаггында дүшүнүрдү. Күчә гапысында дајанмыш Туәб адлы гадын оғлунун јолуну ҝөзләјирди. Бу гадын Мүслимин тәрәфдары олан шиәләрдән олса да, ону танымады. Мүслим она јахынлашыб салам верди вә су истәди. Гадын су ҝәтирди. Мүслим сују ичди, габы гајтарды. Гадын габы евә гојуб, ҝери дөнәндә онун һәлә дә гапыда дајандығыны ҝөрдү. “Сују ичдин, инди дур ҝет”, деди. Мүслим сусду. Гадын тәкрар деди: “Дедим ки, дур евинә ҝет. Сәнин бурада дајанмағын мәним үчүн јахшы дејил.” Мүслим ҹаваб верди: “Мәним бу шәһәрдә нә евим, нә дә бир кимсәм вар.” Гадын онун кимлијини, һарадан олдуғуну сорушду. Мүслим өзүнү тәгдим едиб деди: “Мән Мүслим ибн Әгиләм. Әҝәр мәнә јахшылыг етсән, бәлкә дә, бир ҝүн әвәзини чыхдым.” Гадын Мүслими таныјыб, ону евә апарды вә бөјүк еһтирам ҝөстәрди.

Бу фәдакар гадын Куфәнин вәфасыз вә горхаг кишиләринә шүҹаәт дәрси верир. О, Һүсејн (ә) мәктәбинә вә јолуна өз борҹуну гајтарыр, имамын сәфиринә еһтирам ҝөстәрмәклә вәзифәсинә әмәл едир. О, Мүслимә һеч нәји әсирҝәмир. Мүслиминсә хәјалындан бамбашга шејләр өтүшүр. Бир тәрәфдән шәһәр әһлинин вәфасызлығы, диҝәр тәрәфдән Һүсејнә (ә) јазылмыш мәктубун чатыб-чатмамасы ону нараһат едир. Ахы о, имама јазмышды ки, шәраит мүнасибдир вә өзүнү тезликлә Куфәјә чатдырсын. Һәм дә Мүслим өз шәһадәтини лабүд ҝөрүр вә сабаһкы һадисәләр һаггында дүшүнүр.

Мүслим сүфрәјә әл узатмыр вә ҝеҹәни дуа, ибадәтлә кечирир. Јалныз сүбһә јахын ҝөзүнә бир гәдәр јуху ҝедир вә Әмирәл-мө’минини (ә) јухуда ҝөрүр. Бу шәһадәт вә Әлинин (ә) гонағы олмаг јухусудур.
 Бу анлар Мүслим үчүн чох дәјәрлидир. Бу ҝеҹә гәдр ҝеҹәси, сон ҝеҹәдир. О, индиҹә һәбс олунаҹағыны ҝөзләјир.

Туәбин оғлу исә анасынын әксинә олараг, Ибн Зијадын тәрәфдарыдыр. О, ҝеҹә евә ҝәлиб, баш верән һадисәләрдән һејрәт-ләнир. Нәһајәт, анлајыр ки, евләринин гонағы Мүслим ибн Әгилдир. О севинир ки, Мүслими шәһәр валисинә тәһвил вериб, һәдијјә алаҹаг. Анасына бу барәдә сусаҹағына сөз версә дә, сүбһ тездән Үбејдуллаһ ибн Зијада хәбәр чатдырыр. Бу һәмин ҝеҹә Куфәдә вә мәсҹиддә баш верән һадисәләрдән сонра баш тутду. Һәмин ҝеҹә Куфәдә ҹидди ахтарышлар ҝедирди. Шәһәрә ҝириш-чыхыш там нәзарәт алтына алынмышды. Һәбс олунанлар варды. Үбејдуллаһ әмин иди ки, Мүслимин әтрафында кимсә галмамыш, гијам мәркәзи дағыдылмышдыр. Ибн Зијадын ҝөстәриши илә һамы мәсҹидә топланыр. Вали одлу-аловлу данышараг ҹамааты гохудур, һәм дә ширин вә’дләр верир. Онун данышығындан гәзәб јағыр. Ән чох Мүслимә сығынаҹаг верәнләри һәдәләјир вә онун јерини билдирәҹәк шәхсә гијмәтли һәдијјә вә’д едир. Шәһәрин асајишинә ҹавабдеһ олан Һәсин ибн Нәмирә ҝөстәриш верир ки, шәһәрдә ҹидди шәкилдә ахтарыш апарылсын вә Мүслимин һәбси үчүн мүвафиг тәдбирләр ҝөрүлсүн. Сонра минбәрдән дүшүб, гәсринә ҝедир. Сәһәри ҝүн ибн Зијад үмуми ҝөрүшләр кечирир. О, Мәһәммәд ибн Әш’әси јанында отурдуб, һаггында тә’рифләр дејир. Туәбин оғлу Мәһәммәд ибн Әш’әсин оғлуна мә’лумат верир. О да бу хәбәри атасына чатдырыр. Ибн Зијад әһвалатдан хәбәр тутдугдан сонра Мәһәммәд ибн Әш’әсә Мүслимин һәбси ҝөстәришини верир.

Амма Мүслимин һәбс олунмасы о гәдәр дә асан иш дејилди. Она ҝөрә дә Ибн Зијад Гејс гәбиләсиндән 60-70 силаһлы ајырыб, Мәһәммәд ибн Әш’әсин табечилијинә верир вә Мүслимин һәбс олунмасыны әмр едир.

Куфә дахилиндә Кәрбәла

Ҝәзир һагг елчисини



Али-Сүфјан гошуну,

Зүлмүн кешикчиләри



Дүјүнләмиш гашыны.

Нур зүлмәтдән гачагда,



Батил һаггын далынҹа,

Дајанмазлар ҝүнәшин



Сон ишығын алынҹа.

Атларын ајаг сәси Ибн Зијад силаһлыла-рынын һүҹумундан хәбәр верирди. Һәдәф Мүслимин сығынаҹағы, мәгсәд онун һәбси иди. Ганлы саваш мејданларында бөјүмүш Мүслим мүһасирә һалгасыны јармаг үчүн өз шүҹаәтиндән истифадә етди. Ибадәтини баша вуруб, зиреһини ҝејинди. Силаһыны ҝөтүрүб, һүҹумчулара һәмлә етди вә онлары евдән бајыра чыхарды.
 Вәфалы гадынын евини ону јандырмаг, даш-галаг етмәк истәјәнләрдән горумаг үчүн Мүслим бајырда дөјүшмәјә чалышырды. О, Ибн Зијад мә’мурларына деди: “Бүтүн бу һај-күјләр Әгил оғлуну өлдүрмәк үчүндүрмү? Еј нәфс! Әлиндән гуртулуш олмајан өлүмә доғру ҝет!”
 Әлиндә гылынҹ, гәлбиндә бөјүк ирадә вә ҝүҹ, дамарларында гејрәт, зәррәҹә чәкинмәдән Мүслим онлара икинҹи дәфә һүҹум етди вә онлары пәракәндә салды.

Мүслим Һүсејнин (ә) наиби вә нүмајән-дәси иди. Ону “әслә бәрабәр нүсхә” адландырмаг оларды. О, Куфәдә Кәрбәла јаратмаг әзминдәјди. Мүслим әзәмәтли Кәрбәла дәрси олан бир гәһрәманлығы тарихә јазырды. О, Ибн Зијадын бир бөлүк дөјүшчүсү илә үзбәүз дајаныб ҹәсарәтлә дөјүшүрдү. Өз гылынҹы илә һүҹумлары дәф едир, дүшмәнә сарсыдыҹы зәрбәләр ендирирди. Бу бир ашура иди. Һагла батилин дөјүшү Мүслимин савашында тәҹәлла едирди. Мүслимин зәрбәләри гаршысында өзүнү аҹиз ҝөрән дүшмән әтрафдакы евләрин дамына дырманыб, онун башына алов вә даш јағдырырды. Мүслим һәлә дә дөјүшүр вә горхаг имансызларын һүҹумларына ҹаваб верир-ди.

Бу барәдә нәгл едирләр ки, Мүслим дүшмән әсҝәрләрини галдырыб евләрин дамына атыр вә рәҹәз охујурду:

Бу өлүмдүр, чәкинмә истәјиндән,

Өлүм ҹамын чәкәсисән башына.

Үмидли о, јараданын фәрманы

Јарыјасы бәндәләрин ишинә.

Куфә валиси Мүслимин шүҹаәтини е’тираф етмәсә дә, онун вердији бөјүк иткиләр бу шүҹаәтин ашкар сүбутудур. Мүслим һәлә дә Ибн Зијад гошуну илә дөјүшүр вә додагларында зүмзүмә едирди: “Һәтта өлүмү хошаҝәлмәз ҝөрсәм дә, анд ичирәм ки, јалныз азад киши кими өләсијәм. Горхум ондандыр ки, мәнә јалан дејиб, алдатмыш олсунлар. Нәһајәт, бу сәрин су дәрјанын гајнар сујуна гарышасы-дыр. Јајғынлығы бир кәнара гој, диггәт вә әзмлә дөјүш. Һәр кәс бир ҝүн писликлә ҝөрүшәҹәкдир.

Ҝөндәрилмиш гүввәләрә 500 нәфәр әлавә олунса да, бу шүҹаәтли гәһрәман һәлә дә тәкбашына дөјүшүр, гаршысына чыханы ганына гәлтан едирди.
 Мәһәммәд ибн Әш’әс Мүслими дири тутмаг истәјирди. Дөјүшләр бу мәгсәдлә узадылса да, онлар мәгсәдләринә чата билмәдиләр. Мүслимин һәбсинин јубанмасындан нараһат олан Ибн Зијад Ибн Әш’әсә хәбәр ҝөндәрди. Ибн Әшәс онун ҹавабында деди: “Еј әмир, јохса дүшүнүрсән ки, бизи Куфә баггалларындан биринин ардынҹа ҝөндәрмисән?! Бизә Мәһәммәд ибн Абдуллаһын гылынҹларын-дан бири илә саваш әмр олунуб.” Бу ҹавабдан сонра Ибн Зијад Ибн Әш’әсин силаһлыларынын сајыны даһа да артырды.

Ибн Зијад сонда Мүслимә аман верилмәсини әмр етди. О, бу јолла Мүслими әлә кечирмәк истәјирди. Амма Мүслим ибн Әгил бу әгидәсиз вә хаин инсанларын вә’динә инана билмәзди. Она ҝөрә дә мүбаризә давам едирди. Нәһајәт, Мүслим чохсајлы зәрбәләрдән сонра бир дивара сөјкәнди вә деди: “Нә үчүн мәни дашлајырсыныз? Ахы кафирләрлә белә рәфтар олунур! Мән исә Пејғәмбәр (с) аиләсиндәнәм. Нә үчүн аиләсинә мүнасибәтдә Пејғәмбәрин һаггына риајәт етмирсиниз?”

Узун вә чәтин дөјүш, ағыр јаралар Мүслими зәифләтмишди. Онун ганлы чөһрәси бөјүк бир ҹиһаддан данышырды. О, шәһадәтә јетәнәдәк дөјүшмәк әзмин-дәјди. Амма ону мүһасирәјә алыб низәләрлә јараладылар вә јерә јыхдылар. Беләҹә, Мүслим әсир дүшдү.
 Бә’зи мәнбәләрдә билдирилир ки, Мүслим дүшмәнин газдығы чалаја дүшдү, сонра әсир ҝөтүрүлдү. Бәли, әсирләри азад етмәк арзусунда олан Мүслим өзү әсир дүшдү. Ону сараја апардылар вә гәһрәманлыг тарихинә јени бир сәһифә әлавә олунду.
Азад әсир

Әзәмәтли гәһрәман алчаг дүшмәнә әсир олду вә валинин игамәтҝаһына апарылды. Ағыр јаралар, шиддәтли јорғунлуг ону тагәтдән салмышды. О, шәһадәтин лабүдлүјүнү һисс едир вә бундан севинҹ дујурду.

Бу ҝүн шәһадәти дадасыјам мән,

Лабүддүр, амма ки, көнүлдә јох гәм.

Һәгигәт јолунда, Гур’ан јолунда

Шәһадәтдән үстүн нәдир дүнјада?!

Батил гаршысында бүкүлмәз бу диз,

Бу гамәт залыма әјилмәз һәрҝиз.

Сәҹдә гылмамышам вара-дөвләтә,

Нә вар гурбан олсун бир һәгигәтә.

Ағламасын анам, баҹым, әзизим,

Бу өлүм, инанын, фәхримиз бизим.

Гәфилдән Мүслими ағламаг тутур вә о дејир: “Инна лиллаһи вә инна иләјһи раҹиун.” Ибн Зијадын гошун башчыларын-дан бири тә’нә илә дејир: “Бу сајаг ишләр далынҹа ҝедән инсан белә сонлуглара ағламамалыдыр.” Мүслим ҹаваб верир: “Анд олсун Аллаһа, өлүм горхусундан ағламырам. Мәни ағладан аиләмин, Һүсејнин сизә доғру һәрәкәтдә олмасы-дыр.”

Чохсајлы атлылар Мүслими сараја ҝәтирдиләр. Сусузлуг, ҝүҹлү ганахма ону һалдан салмышды. Дивара сөјкәнмиш Мүслим су габыны ҝөтүрүб су истәјир. Амма алчаг хисләтлиләрдән бири она су вермәкдән имтина едиб, зәһәрли сөзләр дејир. Гаршысындакы инсанын рәзил-лијиндән һејрәтә ҝәлән Мүслим она нифрин едир.
 Бу сәһнәни мүшаһидә едән Әммарә ибн Үгбә адлы бири өз гуламына ҝөстәриш верир ки, Мүслимә су версин. Мүслим сују додагларына јахын-лашдыраркән додағынын ганы сујун рәнҝини дәјишир вә о, сују ичмир. Бу сәһнә икинҹи, үчүнҹү дәфә дә тәкрар олунур. Нәһајәт, су ичмәк фикриндән дашынан Мүслим дејир: “Һәмд олсун Аллаһа! Бу су гисмәтим олсајды, ичәрдим!

Бу азад әсир низәләрин ишығы алтында сахланылырды. О һәм өз ифтихарлы талеји, һәм дә Куфәјә доғру һәрәкәт едән карван һаггында дүшүнүрдү. Бу карванын рәһбәри Әба-Әбдиллаһ Һүсејн (ә) иди.

Мүслим ибн Зијадын јанына ҝәтирилдији вахт она салам вермәдијиндән вали вә онун әтрафындакылар гәзәбләнмишдиләр. Он-лар өз араларында әсәби-әсәби пычыл-дашырдылар.

Онлар Мүслими өлүмлә һәдәләдиләр. Һансы ки, Мүслим бу өлүмлә фәхр едирди. Шүбһәсиз ки, ону өлдүрәҹәкдиләр. Мүслим вәсијјәт үчүн орада оланлардан Өмәр Сә’ди сечди. О үч вәсијјәт етди: “Зиреһ вә гылынҹымы сатыб, Куфәдәки борҹларымы өдә; ҹәсәдими Ибн Зијаддан ал вә торпаға тапшыр; Һүсејн ибн Әлини хәбәрдар ет ки, Куфәјә ҝәлмәсин.”

Өмәр Сә’д бу вәсијјәтләри ҝизли сахлајаҹағы һаггында Мүслимә сөз версә дә, хәбислик вә хәјанәт вүҹудуна һопдуғундан елә һәмин мәҹлисдә Ибн Зијады Мүслимин вәсијјәтиндән хәбәрдар етди. Ибн Зијадла Мүслим ибн Әгил арасында олан сөһбәтләрдән бириндә о, Мүслимә деди: “Еј Әгил оғлу, ҝәлдин ки, халгын бирлијини арадан ҝөтүрәсән. Халгы нәзәрдән кечирдин, бир груп арасында тәфригә салдын, адамлары бир-бирләринин үзәринә галдырдын.” Мүслим ҹаваб верди: “Хејр, һеч вахт белә етмәмишәм. Әксинә, шәһәр әһли ҝөрдү ки, атан јахшылары өлдүрдү, ганлар ахытды, Иран вә Рум падшаһлары кими рәфтар етди. Биз онлары әдаләтә вә Аллаһ ганунларына риајәт едилмәсинә чағырдыг.” Ибн Зијад даһа да гызышды: “Бу ишләрдән сәнә нә?! Сән Мәдинәдә шәраб ичәндә биз јахшы ишләр ҝөрүб, Аллаһын китабына әмәл етмирдикми?!” Мүслим деди: “Мәҝәр мән шәраб ичирәм? Аллаһ билир ки, сән јалан дејирсән, билмәдијин шејләри данышырсан. Мән сән дејән адам дејиләм. Шәраб ичмәк башгаларынын ганыны наһагдан ахыданлара јарашыр. Онлар наһаг ган төкүр, гәзәб вә дүшмәнчилик әсасында адам өлдүрүр, ејни заманда бу чиркин ишләрдән шадланыр-лар, санки јахшы иш ҝөрмүшләр.” Ибн Зијад: “Бәлкә ҝүман едирсән ки, һөкумәт ишләриндә сизин үчүн дә пај вар? Мүслим: “Анд олсун Аллаһа, бу ҝүман јох, ашкар һәгигәтдир.” Ибн Зијад: “Сәни өлдүрмәсәм, Аллаһ мәни өлдүрсүн! Елә бир өлүм ки, һәлә кимсә Исламда бу сајаг өлдүрүл-мәјиб.” Мүслим: “Бәли, сән мүсәлманлар арасында бид’әт јаратмаға вә чиркинлијә даһа лајигсән.”

Мүслимин мәнтиги вә сарсыдыҹы ҹаваблары Ибн Зијадын ағлыны башындан чыхарды. О хаин, һәзрәт Әли (ә), Һүсејн (ә), Әгилин үнванына тәһгирләр јағдырды. Доғрудан да, зүлмүн әдаләт тәрәфиндән мүһакимәси һејранедиҹидир. Сәбр касасы долмуш Мүслим деди: “Еј Аллаһын дүшмәни, нә истәјирсәнсә ет.”
 Ибн Зијад Мүслим ибн Әгилин гәтлинә ҝөстәриш верди.

Һәгигәт дүшмәнләринин јеҝанә силаһы өлдүрмәкдир. Әҝәр һәгигәтпәрәст вә иманлы бир инсан шәһадәтә һазыр оларса, өлүмдән горхмазса, һәгигәтән дә, дүшмәни тәрк-силаһ етмиш олур. Мүслимин дә арзусу ән залым адамларын әлиндә, Аллаһ јолунда өлдүрүлмәк иди. Мүслимин ибн Зијада белә ҹаваб вермәси тәбии иди: “Өлүмдән нә горху − бир һалда ки, сәндән дә писи мәндән дә јахшысыны өлдүрмүшдүр.”

Белә бир мүгәддәс талејин, сонлуғун арзусунда олан Мүслим үчүн өлүм һөкмү бир мүждә иди. Шәһадәтдән габагкы анлар ән ҝөзәл руһијјә илә мүшајиәт олунурду. Иштијаг ҝөрүшдән габагдыр.

Гырмызы өлүм

Мүслимин гәтлә јетирилмәсини Бәкр ибн Һәмран Әһмәријә тапшырдылар. Бу шәхс саваш заманы Мүслимин гылынҹы илә јараланмышды. Она әмр олунду ки, Мүслими гәсрин дамына галдырыб бојнуну вурсун вә бәдәнини јерә атсын. Мүслими имарәтин дамына галдырдылар. О, додагларында Аллаһы зикр едир, тәкбир дејир, Аллаһа һәмд охујур, Пејғәмбәр вә мәләкләрә салам ҝөндәрирди: “Пәрвәр-диҝара, өзүн бизимлә бу һијләҝәрләр арасында һөкм ет!”

Гәсрин әтрафында топланмыш бөјүк бир ҹәмијјәт бу һөкмүн иҹрасыны ҝөзләјирди. Мүслим әзәмәтли дағ кими әмин һалда, бөјүк бир үрәклә хәјанәт гәсринин јүксәк-лијиндә дајанмышды. Онун нәзәрләри минләрлә шәһидин кечиб-ҝетдији пак вә ганлы јола дикилмишди. Онлар өз ҹанларыны Аллаһ јолунда һәдијјә етмиш-диләр.

Шәһадәт вә ме’раҹ мәгамында Мүслимин әзәмәти һејранедиҹи иди. Залымлар голлары бағлы гәһрәман әсири тәһгирамиз шәкилдә өлдүрмәк үчүн гәсрин дамына галдырсалар да, һагг јолда шәрәфли өлүм јалныз бәсирәтлиләрин ҝөрә биләҹәји бир бөјүклүк иди. Мүслими үзү ајаггабы базарына отуртдулар. Гылынҹ зәрбәси илә башыны бәдәниндән ајырдылар. Бу азад вә шүҹаәтли шәһидин бәдәнини дамдан јерә атдылар. Бу сәһнәләрә шаһид олан издиһам сәс-күј галдырды.

Шәһадәтдән габаг

Мүслим шәһид олду вә әбәдијјәтә гатылды. Онун шәһадәтиндән сонракы һадисәләрә дә нәзәр салаг. Мүслимин гатили өз ишини баша чатдырыб ашағы дүшдү вә ибн Зијадын јанына ҝетди. Ибн Зијад сорушду: “Мүслим гәсрин пилләләри илә галдырыларкән нә едирди, нә данышырды?” Гатил деди: “Аллаһа һәмд охуду, Ондан бағышланмаг вә бәхшиш истәди.”

Бөјүк шәһид тәнини гәсрин дамындан атдыгдан сонра ҝөстәриш вердиләр ки, башсыз бәдән дар ағаҹындан асылсын. Мүслимин шәһадәтиндән сонра Һанинин ардынҹа ҝетдиләр. Һани голлары бағлы һалда зинданда сахланылырды. Ону издиһамын ичинә ҝәтирдиләр. Һани өз тәрәфдарларыны көмәјә чағырды. Амма онун сәсинә сәс верән олмады. О ҝүҹ вуруб әлләрини ачды вә әтрафдакылардан биринин силаһыны алмаг истәди. Амма мә’мурлар ону тутуб, јенидән әлләрини бағладылар. Сонра ики зәрбә илә Һанинин башы бәдәниндән ајрылды. Һани ҹәлладын гылынҹы алтында дејирди: “Гајыдыш Аллаһа доғрудур. Пәрвәрдиҝара мәни өз рәһмәт вә разылығына доғру апар!”
 Бу рәзил инсанлар Һанинин дә бәдәнини кәндирлә бағлајыб, күчә боју сүрүдүләр. Бу хәбәр Һанинин гәбиләсинә чатды. Гәбиләнин сүвариләри һүҹум едиб, Ибн Зијадын дәстәси илә дөјүшдән сонра Һани вә Мүслимин ҹәсәдләрини алдылар. Һәр ики шәһидә гүсл вериб, онлар үчүн намаз гылдылар. Мүслимин бәдәни башсыз олса да, һәр икиси торпаға тапшырылды.

Һәмин ҝүн бир нечә башга мүҹаһид дә һәбс олунду вә шәһадәтә јетирилди. Онларын да бәдәнләри һәмин ики гәһрәманла јанашы дәфн олунду. Зилһиҹҹәнин 9-ҹу ҝүнү Куфәдә кичик бир Кәрбәла гурулду вә бу һадисә тарихдә әбәди имзасыны гојду.

Сөјлә, хош сәс вармы ешгин сәсиндән?

Бу сәс фәләкләрлә учушда һәмдәм.

Хиргә бағлајанлар өтүшдү раһат.

Бизим әһвалымыз һәлә ки бәрбад.

Бу шәһадәтләрдән сонра бөһранлы вәзиј-јәтә дүшмүш Куфәјә доғру имам Һүсејн (ә) карваны һәрәкәт едирди. Мәккә илә Куфә арасындакы дајанаҹаглардан бириндә имам Һүсејн (ә) өз вәфалы елчисинин шәһадәт хәбәрини ешитди. Мүслим ибн Әгил, Һани ибн Үрвә, Әбдүллаһ Јәгтәрин шәһадәти имамы чох нараһат етди вә о бујурду: “Инна лиллаһи вә инна иләјһи раҹиун.” Ҝөзләри јашла долмуш имам (ә) бу инсанлар үчүн Аллаһдан рәһмәт диләди: “Пәрвәрдиҝара, бизим үчүн вә бизим ардыҹылларымыз үчүн уҹа мәнзилләр гәрар вер. Бизи өз мәрһәмәт гәрарҝаһында топла. Сән һәр шејә гадирсән!”

Сонра бу үч шәхсин шәһадәтини вә Куфәдәки вәзијјәти ачыглајан намәни чыхарды, өз јолдашлары үчүн охуду вә деди: “Истәнилән бириниз ҝедә биләр вә бизим тәрәфдән кимсәнин бојнунда әһд јохдур.”

Бу инсанларын шәһадәтиндән сонра имамын бујурдуглары онларын уҹалығыны, мәс’улијјәтини вә вәфадарлығыны ҝөстә-рирди. Имам (ә) Мүслим һагында бујурду: “Аллаһ Мүслимә рәһмәт етсин. О Аллаһын разылығына вә мәрһәмәтинә доғру тәләсди, өз вәзифәсини јеринә јетирди. Бизим чијнимиздәки јүк исә һәлә галыр.”

Сонра Мүслимин шәһадәт хәбәри карвандакы гадынлара да чатдырылды. Имам (ә) Мүслимин кичик гызыны јанына чағырды. Нәвазишлә онун башыны сығаллады. Гыз атасынын шәһадәтини һисс едирди. Имам бујурду: “Мән сәнин атанын јериндәјәм.” Гыз ағлады, гадынлар да она гошулдулар. Имамын да ҝөзләри јашла долду. Куфә вә Куфәдәки шәһидләрдән хәбәрдар олан јолчулар имамын Куфәјә ҝетмәсини истәмирдиләр. Имам (ә) онларын истәкләринә ҹаваб олараг бујурду: “Онлардан сонра бу һәјатда бир хејир јохдур.” Имам өз сөзләри илә ҝетмәк гәрарында олдуғуну билдирмәк истәјирди.

Мүслим ибн Әгилин өвладлары

Әввәлдә гејд етмишдик ки, Мүслимин өвладларындан бир нечәси Ашура һадисәсиндә иштирак едиб, шәһадәтә јетишдиләр. Онун бу әсирләр карванында олан диҝәр ики кичик оғлу Үбејдуллаһ ибн Зијадын ҝөстәриши илә зиндана салынды. Онлары зинданда чох инҹидирдиләр. Бир ил зинданда галдыгдан сонра зинданын Әһли-бејт (ә) ашиги олан бир ишчиси онлары хәлвәти шәкилдә гачырды.

Мүслимин өвладлары бир гоҹа гадына пәнаһ ҝәтирдиләр. Гадынын Ибн Зијад тәрәфдары олан күрәкәни һәмин вахт Ибн Зијаддан һәдијјә алмаг үчүн гачмыш ушаглары ахтарырды. Ҝеҹәләмәк үчүн гадынын евинә ҝәлән шәхс евдә ики ушаг олдуғуну ҝөрдү. Ушагларын кимлијини билдикдән сонра амансызҹасына онларын голларыны бағлајыб, гуламы вә өз оғлу илә бирликдә Фәрат чајы кәнарына ҝәтирди. Кишинин нијјәтини анлајан гулам вә оғлан Фәрата атылыб, бу ҹинајәтдә иштиракдан гача билдиләр. Ики мә’сум көрпә даш үрәкли кишинин әлиндә галды. Ушаглар дөрд рүк’әт намаз гылыб, Аллаһла раз-нијаз етдиләр вә дедиләр: “Пәрвәрдиҝара, өзүн онунла бизим арамызда һөкм чыхар.” Ҹәллад хисләтли киши һәр ики ушағын бојнуну вуруб, бәдәнләрини Фәрата атды вә кәсили башлары ҝөтүрүб, Ибн Зијадын ҝөрүшүнә ҝетди. Бәли, дүнја вә вар-дөвләт һәрислији инсанларын ҝөзүнү бағладыгда онлар бир дирһәм үчүн истәнилән вәһши рәфтара јол верирләр.

Аллаһын, мәләкләрин, пакларын саламы олсун Мүслим ибн Әгилин уҹа руһуна! О, вәфа вә ҹомәрдлик шәртләрини јеринә јетирди, ҹаныны өз севҝили рәһбәри Сејјидүш-шүһәдаја (ә) фәда етди. Салам олсун бу јолу давам етдирән бүтүн инсанлара. Бу јол һәгигәт вә азадлыг јолудур!

